
	1. ՀՀ ֆինանսների նախարարություն
	19.06.2026թ․

	
	N01/26-1/16103-2026

	Առաջարկում ենք նախագծի 1-ին կետից հանել «որակավորման չափանիշները, հայտերի գնահատման չափանիշները» բառերը՝ նկատի ունենալով, որ գործող կարգավորումների համաձայն՝ պատվիրատուն ինքնուրույն է սահմանում ինչպես մասնակցին ներկայացվող որակավորման չափանիշները, այնպես էլ հայտերի գնահատման չափանիշները։
	Ընդունվել է: Նախագծում կատարվել է համապատասխան փոփոխություն:

	2. ՀՀ արդարադատության նախարարություն
	18.06.2026թ.

	
	N /27.3.3/31690-2026

	«Գնման գործընթացների կազմակերպման առանձնահատկություններ սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․
Նախագծի 1-ին կետով նախատեսվում է, որ 2027 թվականին Հայաստանում կայանալիք Ֆրանկոֆոնիայի 10-րդ խաղերի կազմակերպման նպատակով ապրանքների, աշխատանքների և ծառայությունների գնման գործընթացների շրջանակում գնման ընթացակարգի մասնակիցներին ներկայացվող որակավորման չափանիշները, հայտերի գնահատման չափանիշները, մասնակիցների կողմից հայտի, իսկ ընտրված մասնակցի կողմից պայմանագրի և (կամ) որակավորման ապահովման չափերը կամ դրանց ներկայացման անհրաժեշտության առկայությունը կամ բացակայությունը, կանխավճարի չափը և մարման կարգը, ինչպես նաև պայմանագրին ներկայացվող հիմնական պայմանները սահմանվում են գնման հայտերով։
Անդրադառնալով ներկայացված հիմնավորմանը՝ հարկ ենք համարում հայտնել, որ հիմնավորումը բնորոշվում է որպես իրավական ակտի փաթեթի այնպիսի բաղադրատարր, որը պարզաբանում է այդ ակտի ընդունման նպատակը՝ իրավական կարգավորումները հավելելով ավելի լայն բացվածքով ներկայացված տեղեկատվությամբ և անհրաժեշտ այլ նշումներով, որոնք կարող են նաև նպաստել այդ ակտի իրավական կարգադրությունների ճիշտ ընկալմանը: Ըստ այդմ, իրավական ակտի ընդունման հիմնավորումը կատարում է երկու կարևորագույն գործառույթ. 
1) իրավական ակտի նախագծման փուլում այն հիմք է դրա քննարկումների և հաստատումների (հավանությունների) համար, քանի որ պարզաբանում է այն նպատակը, որով պայմանավորված է իրավական ակտի ընդունումը, 
2) իրավական ակտի գործողության ժամանակ այն ստանում է մեկնաբանողական դեր և նշանակություն, քանի որ հիմնավորման միջոցով հնարավոր է լինում բացահայտել օրենսդրի կամքը, այն մշակողների գաղափարները և սահմանված նորմերի հիմքերում ընկած մտքերը: Հետևաբար` իրավական ակտի պատշաճ հիմնավորումը կարող է լինել դրա հաջող ընդունման և հետագայում՝ նաև կիրառման գրավականը: 
Սույն դեպքում, Նախագծին կից ներկայացված հիմնավորման մեջ նշվել է, որ առաջարկվող կարգավորումը պայմանավորված է Ֆրանկոֆոնիայի 10-րդ խաղերի կազմակերպման կարևորությամբ և ձեռք բերվող գնման առարկաների առանձնահատկություններով, սակայն չի բացահայտում առաջարկվող կարգավորման անհրաժեշտությունը։  
Այս համատեքստում հարկ է նկատի ունենալ Նախագծի նախաբանում որպես լիազորող նորմ հղում կատարված Հայաստանի Հանրապետության կառավարության 2017 թվականի մայիսի 4-ի N 526-Ն որոշման (այսուհետ՝ Որոշում) N 1 հավելվածի 3-րդ կետը, համաձայն որի՝ յուրաքանչյուր առանձին դեպքում, հիմնավորելով գնման գործընթացի առանձնահատկությունը, պատվիրատուն կարող է դիմել Հայաստանի Հանրապետության կառավարությանը (սահմանված կարգով ներկայացնելով համապատասխան Հայաստանի Հանրապետության կառավարության որոշման նախագիծ)` հայցելով վերջինիս թույլտվությունը՝ գնումն իրականացնել առանց սույն կարգով սահմանված պայմաններից մեկի կամ մի քանիսի պահպանման՝ կիրառելով կամ չկիրառելով դրան փոխարինող այլ պայման (պայմաններ), մինչդեռ ներկայացված Նախագիծը ներկայացվել է անհատական բնույթի, սակայն վերաբերում է ոչ թե կոնկրետ գնման գործընթացի, այլ մի շարք գնման գործընթացների առանձնահատկություններ սահմանելուն։ Բացի այդ, չի պարունակում նշում, թե որ պայմանների չկիրառումն է թույլատրվում, կամ որ պայմանի փոխարեն են նախատեսվում նշված պայմանները, իսկ հիմնավորումը չի բացահայտում յուրաքանչյուր գնման գործընթացի համար նախատեսված կարգավորումների նախատեսման անհրաժեշտությունը, ինչը թույլ չի տալիս լիարժեք ձևով գնահատել Նախագծի ընդունման նպատակահարմարությունը։
	Չի ընդունվել:
ՀՀ կառավարության 2017 թվականի մայիսի 4-ի թիվ 526-Ն որոշման 21-րդ կետի 1-ին ենթակետով սահմանված է գնման հայտում ներառվող բազային տեղեկատվությունը, այդ թվում՝ կանխավճարի հատկացման հնարավորությունը և առավելագույն չափը, մասնակիցներին ներկայացվող որակավորման չափանիշները, դրանց գնահատման համար պահանջվող փաստաթղթերը, պայմանագրի ապահովման չափը և այլն:
Այս առումով հայտնում ենք, որ Որոշման՝ 
· 32-րդ կետի 1-ին ենթակետի «գ» պարբերությամբ սահմանվում են որակավորման ապահովման չափերը՝ կախված գնման հայտով տվյալ ընթացակարգի շրջանակում գնվելիք ապրանքի, աշխատանքի կամ ծառայության գնման գնից, օրինակ, եթե գնման գինը չի գերազանցում գնումների բազային միավորի ութսունապատիկը, որակավորման ապահովման չափը հավասար է գնման գնի տասնհինգ, իսկ գերազանցելու դեպքում՝ երեսուն տոկոսին, և այլն:
· 32-րդ կետի 5-րդ ենթակետի երկրորդ նախադասության համաձայն՝ կանխավճարի չափը չի կարող գերազանցել ընտրված մասնակցի առաջարկած գնի երեսուն տոկոսը՝ բացառությամբ սույն կարգի 23-րդ կետի 4-րդ ենթակետի հիման վրա կատարվող գնումների,
Հաշվի առելով վերոնշյալ իրավակարգավորումները՝ հայտնում ենք, որ Նախագծով առաջարկվում է գնման հայտով սահմանել ընթացակարգի մասնակիցներին ներկայացվող պայմաններ, նկատի ունենալով, որ որակավորման ապահովման չափի և կանխավճարի մարման կարգի մասով  առանձնահատկությունների սահմանումը հնարավորություն կտա պայմանագրի ապահովման չափը սահմանել անկախ գնման գնից, իսկ կանխավճարը վճարել օրինակ փուլային եղանակով, հաշվի առնելով այն, որ Որոշման 114-րդ կետի 2-րդ ենթակետի համաձայն՝ կանխավճարի մարումն իրականացվում է արձանագրությունների հիման վրա կատարվող վճարումներից նվազեցումներ (պահումներ) կատարելու ձևով: Ընդ որում, մինչև կանխավճարի ամբողջական մարումը, պայմանագրի կողմին վճարումներ չեն կատարվում: Այս առումով հայտնում ենք, որ գնման գործընթացի առանձնահատկություն սահմանելու Կառավարության որոշման ընդունումն անհրաժեշտ է:

Ինչ վերաբերում է Նախագծի հիմնավորմանը, ապա հարկ է նկատել, որ իրավական ակտի հիմնավորման նպատակը նախագծի ընդունման անհրաժեշտության և հետապնդվող նպատակի բացահայտումն է, այլ ոչ թե նախագծի յուրաքանչյուր դրույթի մանրամասն մեկնաբանությունը կամ դրա կիրառման բոլոր հնարավոր դեպքերի սպառիչ նկարագրությունը։ Տվյալ դեպքում, ներկայացված հիմնավորումը հնարավորություն է տալիս հասկանալու, որ առաջարկվող կարգավորումները նպատակ ունեն ապահովելու միջազգային խոշորամասշտաբ մարզամշակութային միջոցառման կազմակերպման համար անհրաժեշտ գնումների ժամանակին, ճկուն և արդյունավետ իրականացումը։


	Միաժամանակ հարկ է նկատի ունենալ, որ Որոշման N 1 հավելվածի 21-րդ կետի 1-ին ենթակետի «թ» պարբերությամբ արդեն իսկ սահմանվում են այն դեպքերը, երբ գնման հայտում ներառվում են հայտերի գնահատման և մասնակցի որակավորման չափանիշները։ Բացի այդ, Որոշման N 1 հավելվածի 32-րդ կետից բխում է, որ որակավորման ապահովմանը վերաբերող պահանջները սահմանվում են հրավերով, մինչդեռ Նախագծով նախատեսվում է, որ դրանք սահմանվելու են գնման հայտերով, ինչի արդյունքում Նախագծից պարզ չէ, թե գնման գործընթացի կազմակերպման ինչ առանձնահատկություններ են փաստացի սահմանվում։
Վերոշարադրյալը հիմք ընդունելով՝ գտնում ենք, որ Նախագիծն ունի վերանայման և մանրամասն հիմնավորման կարիք։
	

	Միաժամանակ առաջարկում ենք Նախագծի 1-ին կետում կիրառված «և (կամ)» բառերը վերանայել, հիմք ընդունելով «Նորմատիվ իրավական ակտերի մասին» օրենքի 16-րդ հոդվածի պահանջները։

